
KUALA NERUS, 3 Oktober 2026 — Pendidikan dan kesedaran masyarakat mengenai
kebajikan haiwan perlu terus diperkukuh bagi memastikan rasa kasih terhadap haiwan
diterjemahkan melalui ilmu, tanggungjawab yang berterusan. Pemahaman mengenai
keperluan serta penjagaan haiwan yang betul merupakan asas penting dalam
membentuk masyarakat yang bukan sahaja menyayangi haiwan, malah

mengamalkan prinsip kebajikan haiwan dalam kehidupan seharian.

Perkara tersebut menjadi antara penekanan utama sempena Program Hari Kebajikan
Haiwan 2026 yang bertemakan “Didik Masyarakat Menyayangi Haiwan”, anjuran
Jabatan Perkhidmatan Veterinar (DVS) dengan kerjasama Jabatan Perkhidmatan

Veterinar Negeri Terengganu.

Sambutan ini telah dirasmikan oleh YB Dato’ Dr. Azman bin Ibrahim, Pengerusi
Jawatankuasa Pertanian, Industri Asas Tani, Keterjaminan Makanan dan Komoditi
Negeri Terengganu, diiringi oleh YBrs. Dr. Aida binti Muhid, Timbalan Ketua Pengarah
Perkhidmatan Veterinar (Kesihatan Veterinar) dan YBrs. Dr. Anun binti Man,

Pengarah Perkhidmatan Veterinar Negeri Terengganu.

Program ini memberi penekanan bahawa pemilikan dan pengurusan haiwan
merupakan satu tanggungjawab dan amanah yang perlu dilaksanakan dengan penuh
komitmen. Pemilik haiwan perlu mempunyai pengetahuan mengenai keperluan
haiwan serta memastikan kebajikannya sentiasa terpelihara, termasuk menyediakan
makanan dan air yang mencukupi, tempat tinggal yang sesuai, penjagaan kesihatan,
keselamatan serta pengendalian yang baik. Tanggungjawab ini perlu dilaksanakan

secara berterusan sepanjang tempoh pemeliharaan haiwan.

Dalam konteks industri ternakan, penerapan amalan kebajikan haiwan sepanjang
rantaian pengeluaran merupakan sebahagian daripada pengurusan industri yang
bertanggungjawab. Penerapan amalan ini merangkumi aspek pengurusan,
pemakanan, penjagaan kesihatan, pembiakan, pengangkutan dan pengendalian
ternakan sehingga ke peringkat penyembelihan. Pengurusan yang mengutamakan
kesihatan dan kebajikan haiwan dapat menyokong amalan penternakan yang baik
serta menyumbang kepada penguukuhan pembangunan industri ternakan yang

mampan.

Pada masa yang sama, pemilik haiwan kesayangan diseru supaya memahami
bahawa pemeliharaan haiwan merupakan satu komitmen jangka panjang. Keputusan
untuk memelihara haiwan perlu mengambil kira kemampuan, masa, ruang, kos

penjagaan serta kesediaan untuk terus menjaganya ketika sakit dan semakin tua.

Pemilikan haiwan yang bertanggungjawab adalah merangkumi penyediaan keperluan
asas yang menuntut komitmen pemilik terhadap kesihatan, keselamatan dan

kebajikan haiwan sepanjang hayatnya.



Pendidikan kebajikan haiwan juga perlu bermula sejak usia muda dan diteruskan
secara berterusan bagi membentuk generasi yang mempunyai ilmu, empati dan rasa
tanggungjawab terhadap haiwan. Kanak-kanak perlu dididik bahawa haiwan bukan
satu bentuk hiburan. Mereka perlu dididik untuk memahami keperluan haiwan,
menghormati haiwan sebagai makhluk hidup serta mengetahui tindakan yang
sewajarnya apabila berhadapan dengan haiwan yang sakit, cedera atau terbiar.
Penerapan nilai dan amalan ini sejak kecil dapat menjadi asas kepada pembentukan

masyarakat yang lebih prihatin dan bertanggungjawab terhadap kebajikan haiwan.

Usaha mempromosikan kebajikan haiwan merupakan tanggungjawab bersama yang
dijalankan Jabatan Perkhidmatan Veterinar bersama-sama agensi kerajaan, pihak
berkuasa tempatan, institusi pendidikan, pertubuhan bukan kerajaan, pemain industri,
penternak, pemilik haiwan serta seluruh komuniti. Kerjasama semua pihak amat
penting dalam meningkatkan kesedaran dan pengetahuan masyarakat mengenai
kebajikan haiwan, seterusnya mendorong penerapan amalan penjagaan haiwan yang
betul dan bertanggungjawab. Usaha berterusan ini diharap dapat membentuk budaya

masyarakat yang prihatin dan sentiasa mengutamakan kebajikan haiwan.

Penganjuran Hari Kebajikan Haiwan 2026 diharap dapat memperkukuhkan
pengetahuan dan memperluas kesedaran masyarakat serta mendorong penerapan
amalan kebajikan haiwan dalam kehidupan seharian. Usaha ini bertujuan untuk
meningkatkan kefahaman mengenai kebajikan haiwan, malah membentuk budaya
masyarakat yang mengutamakan penjagaan haiwan secara berilmu,
bertanggungjawab dan berperikemanusiaan, selaras dengan aspirasi untuk

melahirkan masyarakat yang yang menyayangi haiwan, memahami dan



melaksanakan tanggungjawab bagi memastikan kebajikan haiwan sentiasa

terpelihara.

Pembudayaan kebajikan haiwan turut melibatkan peranan masyarakat untuk
mengambil berat dan bertindak secara bertanggungjawab apabila berhadapan
dengan isu yang melibatkan kebajikan haiwan. Sehubungan dengan itu, individu atau
persatuan berkaitan haiwan yang mempunyai maklumat atau ingin menyalurkan
aduan berhubung kebajikan haiwan boleh berbuat melalui sistem dalam talian
MyAnimalWelfare di pautan awa.dvs.gov.my. Saluran ini membolehkan maklumat
berkaitan kebajikan haiwan disampaikan kepada pihak yang berkaitan untuk perhatian

dan tindakan sewajarnya.

Kementerian Pertanian dan Keterjaminan Makanan (KPKM) menerusi DVS sentiasa
komited melaksanakan program promosi, hebahan dan inisiatif advokasi bagi
memupuk serta meningkatkan kesedaran masyarakat berkaitan kebajikan haiwan di
negara ini selari dengan aspirasi untuk membudayakan amalan kebajikan haiwan

demi kesejahteraan masyarakat dan keterjaminan bekalan makanan negara.

JABATAN PERKHIDMATAN VETERINAR
KEMENTERIAN PERTANIAN DAN KETERJAMINAN MAKANAN (KPKM)

TEKS UCAPAN
YANG BERUSAHA DR. ANUN BINTI MAN
PENGARAH JABATAN PERKHIDMATAN VETERINAR NEGERI TERENGGANU
SEMPENA PROGRAM HARI KEBAJIKAN HAIWAN 2026
3 OKTOBER 2026 | THE PAYANG SCOUT HOTEL, TERENGGANU
TEMA: DIDIK MASYARAKAT MENYAYANGI HAIWAN

Bismillahirrahmanirrahim.

Assalamualaikum Warahmatullahi Wabarakatuh dan Salam Sejahtera.

SALUTASI...

1. UCAPAN ALU-ALUAN

Alhamdulillah, saya mewakili seluruh warga Jabatan Perkhidmatan Veterinar Negeri
Terengganu merakamkan setinggi-tinggi penghargaan kepada semua pihak yang
hadir dan menjayakan Program Hari Kebajikan Haiwan 2026.

Dalam kesempatan ini, saya ingin merakamkan ucapan penghargaan khusus kepada
rakan strategik kita iaitu Rimba Razia dan The Payang Scout Hotel. Jutaan terima kasih
juga diucapkan kepada pempamer-pempamer program yang sudi memeriahkan
majlis pada hari ini, iaitu Eppy Cat House, Seksyen Kebajikan Haiwan dan Pejabat

Perkhidmatan Veterinar Daerah Kuala Nerus.



Menjadi tuan rumah kepada program ini merupakan satu penghormatan dan pada
masa yang sama satu amanah — amanah untuk memastikan mesej kebajikan haiwan

benar-benar sampai kepada masyarakat.

2. MELIHAT HAIWAN DARI SUDUT YANG BERBEZA

Dalam kehidupan seharian, kita mungkin melihat haiwan dengan cara yang berbeza.
Bagi penternak, lembu, kambing, biri-biri atau ayam merupakan sumber rezeki. Bagi
pengusaha, ternakan merupakan aset dan hasil pengeluaran. Bagi doktor veterinar,
haiwan merupakan pesakit yang memerlukan perhatian dan rawatan. Bagi sebuah
keluarga, haiwan kesayangan mungkin menjadi teman dan sebahagian daripada

kehidupan.

Namun dari sudut haiwan itu sendiri, keperluannya adalah asas: makanan, air, tempat
yang sesuai, kesihatan, keselamatan, pengendalian yang baik dan bebas daripada

penderitaan yang boleh dielakkan.

3. PENTERNAK SEBAGAI PENJAGA AMANAH

Penternakan bukan pekerjaan yang mudah. la memerlukan masa, modal, tenaga dan
kesabaran. Setiap hari, penternak memastikan ternakan mendapat makanan dan air.
Ketika ternakan sakit, penternak perlu mencari jalan untuk merawatnya. Ketika
berlaku kelahiran, induk dan anak perlu diberikan penjagaan.

Ternakan yang kita pelihara mungkin menjadi sumber rezeki kita, tetapi sebelum

menjadi sumber rezeki, ia adalah makhluk hidup yang bergantung kepada kita.



4. JANGAN HANYA SAYANG KETIKA SENANG

Kepada pemilik haiwan kesayangan, memelihara haiwan adalah satu komitmen
jangka panjang. Jangan membuat keputusan berdasarkan emosi semata-mata.
Jangan mengambil haiwan hanya kerana ia kelihatan comel. Pertimbangkan
kemampuan, masa, ruang, kos penjagaan dan kesediaan untuk menjaganya apabila

ia sakit atau semakin tua.

Kasih sayang bukan sekadar membelai ketika kita lapang. Kasih sayang ialah tetap
menjaga ketika kita sibuk, tetap merawat ketika ia sakit dan tetap bertanggungjawab

apabila menjaganya menjadi sukar.

5. ANAK-ANAK SEBAGAI AGEN PERUBAHAN
Saya amat berharap program seperti ini dapat memberi kesan khusus kepada generasi

muda.

Apabila seorang kanak-kanak belajar memberi makanan kepada haiwan dengan
betul, mereka belajar tentang tanggungjawab. Apabila mereka belajar tidak menyakiti
haiwan, mereka belajar tentang empati. Apabila mereka belajar mendapatkan
bantuan apabila haiwan sakit, mereka belajar bahawa makhluk hidup memerlukan

pertolongan.

Pendidikan kebajikan haiwan bukan semata-mata tentang haiwan. la juga merupakan

pendidikan tentang nilai kemanusiaan.



6. PENUTUP
Pada akhirnya, kebajikan haiwan tidak ditentukan oleh apa yang kita katakan. la

ditentukan oleh apa yang kita lakukan apabila tiada siapa melihat.

Marilah kita melihat haiwan bukan sekadar sebagai milik atau aset, tetapi sebagai
amanah. Daripada sekadar berasa kasihan, marilah kita bertindak dengan ilmu.
Daripada sekadar berkata-kata kita menyayangi haiwan, marilah kita membuktikannya

melalui penjagaan yang bertanggungjawab.

Semoga tema “Didik Masyarakat Menyayangi Haiwan” terus hidup dalam masyarakat

kita dan menjadi sebahagian daripada budaya kehidupan rakyat Terengganu serta

seluruh rakyat Malaysia.

Sekian. Wabillahi Taufig Walhidayah. Wassalamualaikum Warahmatullahi Wabarakatuh.

Terima kasih.



TEKS UCAPAN PERASMIAN
YB DATO’ DR. AZMAN BIN IBRAHIM
PENGERUSI JAWATANKUASA PERTANIAN, INDUSTRI ASAS TANI,
KETERJAMINAN MAKANAN DAN KOMODITI NEGERI TERENGGANU
SEMPENA PROGRAM HARI KEBAJIKAN HAIWAN 2026
3 OKTOBER 2026 | THE PAYANG SCOUT HOTEL, TERENGGANU
TEMA: DIDIK MASYARAKAT MENYAYANGI HAIWAN

Bismillahirrahmanirrahim.

Assalamualaikum Warahmatullahi Wabarakatuh dan Salam Sejahtera

SALUTASI...

1. PENDAHULUAN

Alhamdulillah, marilah kita memanjatkan setinggi-tinggi kesyukuran ke hadrat Allah
SWT kerana dengan limpah rahmat dan izin-Nya, kita dapat bersama-sama berhimpun
pada hari yang amat bermakna ini sempena Program Hari Kebajikan Haiwan 2026.
Saya ingin merakamkan penghargaan kepada Jabatan Perkhidmatan Veterinar
Malaysia dan Jabatan Perkhidmatan Veterinar Negeri Terengganu atas penganjuran
program yang amat signifikan ini.

Tema “Didik Masyarakat Menyayangi Haiwan” bukan sekadar slogan. la membawa



amanah untuk mendidik hati manusia supaya memahami bahawa haiwan juga
mempunyai keperluan dan bergantung kepada manusia untuk memastikan

kebajikannya terpelihara.

2. KASIH SAYANG BERMULA DARIPADA ILMU

Kasih sayang kepada haiwan tidak seharusnya berhenti pada rasa kasihan. Kasih
sayang yang sebenar perlu diterjemahkan melalui ilmu, tanggungjawab dan tindakan.
Ternakan bergantung kepada penternak untuk mendapatkan makanan yang
mencukupi, air bersih, tempat tinggal yang sesuai, rawatan apabila sakit dan
pengurusan yang baik. Haiwan kesayangan pula bergantung kepada pemilik untuk
mendapatkan makanan, perlindungan, penjagaan kesihatan, kebersihan, keselamatan
dan perhatian yang berterusan.

Justeru, memiliki atau mengurus haiwan bukan sekadar satu hak. la adalah satu

amanabh.

3. KEBAJIKAN HAIWAN DAN INDUSTRI TERNAKAN

Sebagai negeri yang mempunyai sektor pertanian dan penternakan yang penting
kepada ekonomi rakyat, kita melihat kebajikan haiwan sebagai sebahagian daripada
usaha memperkukuh industri ternakan.

Penternakan yang baik bukan hanya dinilai berdasarkan berapa banyak ternakan yang
dapat dihasilkan, tetapi juga bagaimana ternakan tersebut dibesarkan. Daripada proses
kelahiran, pemeliharaan, pemakanan, pengangkutan, rawatan, pembiakan sehinggalah
kepada pengurusan di rumah sembelih, setiap peringkat mempunyai kaitan dengan

kebajikan haiwan.



Kita mahu penternak bukan sahaja menjadi pengusaha yang berjaya, tetapi juga

penjaga amanah kepada haiwan yang mereka ternak.

4. HAIWAN KESAYANGAN JUGA TANGGUNGJAWAB

Apabila kita memilih untuk memelihara haiwan, kasih sayang bukan hanya ketika
haiwan itu masih kecil, comel dan sihat. Kasih sayang sebenar diuji apabila haiwan itu
sakit, semakin tua atau ketika pemilik berhadapan dengan kesukaran untuk terus
menjaganya.

Jangan mengambil haiwan sekadar kerana suka. Ambillah tanggungjawab untuk
menjaganya. Jangan membeli atau mengambil haiwan tanpa memahami keperluan
penjagaannya, dan jangan sesekali menjadikan haiwan sebagai barang yang boleh

dibuang apabila sudah tidak lagi dikehendaki.

5. PERANAN PENDIDIKAN DAN MASYARAKAT

Pendidikan kebajikan haiwan perlu dimulakan sejak usia muda. Anak-anak perlu diajar
bahawa menyakiti haiwan bukan permainan, mengganggu haiwan bukan hiburan, dan
membiarkan haiwan kelaparan atau sakit bukan perkara kecil.

Kita mahu lahir satu generasi yang apabila melihat haiwan menderita, mereka bukan
sekadar melihat, tetapi peduli dan tahu tindakan yang wajar.

Isu kebajikan haiwan bukan tanggungjawab satu jabatan semata-mata. la memerlukan
kerjasama kerajaan, Jabatan Perkhidmatan Veterinar, pihak berkuasa tempatan,
institusi pendidikan, pertubuhan bukan kerajaan, pemain industri, penternak dan

seluruh komuniti.



6. PENUTUP

Saya percaya sebuah masyarakat yang baik dapat diukur bukan hanya melalui
bagaimana manusia melayan manusia lain, tetapi juga melalui bagaimana manusia
melayan makhluk yang berada di bawah tanggungjawabnya.

Marilah kita jadikan tema “Didik Masyarakat Menyayangi Haiwan” sebagai satu gerakan
kesedaran yang berterusan — di ladang, di kandang, di rumah, di sekolah dan dalam
komuniti kita.

Dengan lafaz Bismillahirrahmanirrahim, saya dengan sukacitanya merasmikan
Program Hari Kebajikan Haiwan 2026.

Semoga program ini menjadi titik tolak kepada pembentukan masyarakat yang lebih

berilmu, bertanggungjawab, berempati dan menghargai kebajikan haiwan.

Sekian. Wabillahi Taufig Walhidayah. Wassalamualaikum  Warahmatullahi

Wabarakatuh.

Terima kasih.



TEKS UCAPAN
YANG BERUSAHA DR. AIDA BINTI MUHID
TIMBALAN KETUA PENGARAH PERKHIDMATAN VETERINAR
(KESIHATAN VETERINAR)
SEMPENA PROGRAM HARI KEBAJIKAN HAIWAN 2026
3 OKTOBER 2026 | THE PAYANG SCOUT HOTEL, TERENGGANU
TEMA: DIDIK MASYARAKAT MENYAYANGI HAIWAN

Bismillahirrahmanirrahim.

Assalamualaikum Warahmatullahi Wabarakatuh,

Salam Sejahtera dan Salam Malaysia MADANI.

SALUTASI

Yang Berhormat Dato' Dr. Azman bin Ibrahim, Exco Pertanian Negeri Terengganu;
Yang Berusaha Dr. Anun binti Man, Pengarah Jabatan Perkhidmatan Veterinar
Negeri Terengganu;

Yang Berusaha pegawai-pegawai kanan Kerajaan Persekutuan dan Kerajaan
Negeri;

Ahli-ahli Lembaga Kebajikan Haiwan;

Wakil-wakil agensi kerajaan, pemain industri, pertubuhan bukan kerajaan, institusi
pendidikan, persatuan dan komuniti;

Serta para hadirin dan hadirat yang saya hormati sekalian.



Pergi ke kuala mencari ikan,

Singgah sebentar di pekan Marang;
Tanggungjawab kepada haiwan kita tunaikan,
Masa depan negara teguh cemerlang.

PENDAHULUAN

Alhamdulillah, marilah kita memanjatkan kesyukuran ke hadrat Allah SWT kerana dengan
izin-Nya kita dapat bersama-sama pada hari ini sempena Program Hari Kebajikan
Haiwan 2026.

Saya ingin merakamkan penghargaan kepada Kerajaan Negeri Terengganu, Jabatan
Perkhidmatan Veterinar Negeri Terengganu serta semua pihak yang telah bersama-
sama menjayakan program ini. Tema pada tahun ini, “Didik Masyarakat Menyayangi
Haiwan”, membawa mesej yang amat penting, dan saya ingin membawa mesej tersebut

kepada satu perspektif yang lebih luas.

Kebajikan haiwan adalah sejajar dan berkait rapat dengan kesihatan manusia,
keselamatan makanan, keterjaminan makanan, kelestarian industri dan kesejahteraan

masyarakat.

KEBAJIKAN HAIWAN & KETERJAMINAN MAKANAN NEGARA (DAN 2.0)

Hadirin yang saya hormati,

Apabila kita bercakap tentang kebajikan haiwan, kadangkala ia dilihat sebagai isu yang
hanya berkaitan dengan pencinta haiwan. Sebenarnya, skopnya jauh lebih luas. Lembu,
kerbau, kambing, biri-biri, ayam dan pelbagai spesies ternakan merupakan sumber
makanan dan sebahagian teras daripada sistem pengeluaran makanan negara.

Selaras dengan hala tuju Dasar Agromakanan Negara 2021-2030 (DAN 2.0), kita
mempunyai sasaran serampang dua mata: memastikan keterjaminan makanan melalui
sasaran Kadar Sara Diri (SSR) yang mampan. Melalui strategi nasional, kita

bermatlamat untuk mengekalkan keupayaan dan lebihan SSR pada tahap 140% bagi



daging ayam dan 123% bagi telur ayam. Pada masa yang sama, kita menyasarkan
peningkatan berperingkat kepada 50% SSR untuk daging lembu dan 30 % daging
kambing dalam usaha meminimumkan kebergantungan negara terhadap daging import.
Bagaimana kebajikan haiwan menyokong sasaran agung ini? Cara kita mengurus haiwan
mempunyai kaitan langsung dengan sistem pengeluaran. Kesihatan haiwan berkait rapat
dengan tahap produktiviti. Produktiviti memacu kelancaran pengeluaran, dan akhirnya,
pengeluaran inilah yang menyumbang kepada kemampanan keterjaminan makanan
negara. Kebajikan haiwan wajib dilihat sebagai pelengkap kepada pembinaan sektor

agromakanan yang utuh, mampan dan berdaya tahan.

PEMATUHAN STANDARD ANTARABANGSA (WOAH, FAO, RAWS & GAHP)

Bagi menyokong usaha ini, Malaysia tidak bergerak bersendirian. Penjagaan kesihatan
dan kebajikan haiwan di negara ini digerakkan berpandukan pelbagai instrumen
antarabangsa. Kita merujuk kepada ketetapan oleh badan antarabangsa seperti World
Organisation for Animal Health (WOAH) dan Food and Agriculture Organization (FAO).

Kita juga merupakan pendukung kuat kepada inisiatif Regional Animal Welfare Strategy
(RAWS) untuk Asia dan Pasifik bagi membina lanskap pengurusan haiwan yang

terkehadapan, komprehensif, dan selari dengan perkembangan sosio-ekonomi dunia.

Inilah sebabnya, pensijilan Amalan Pertanian Baik atau Good Animal Husbandry
Practices (GAHP) sangat dititikberatkan. Sama ada pelaksanaannya di peringkat
kebangsaan melalui pensijilan myGAP, pematuhan standard serantau seperti ASEAN
GAHP, mahupun asimilasi prosedur GAHP Global—semuanya direka untuk menjamin
keselamatan rantaian makanan dari ladang ke meja makan, melindungi kesihatan
pekerja ladang, menyantuni alam sekitar, dan memelihara tahap kebajikan haiwan ke

aras tertinggi.



PERANAN DVS & SKALA TANGGUNGJAWAB BERKREDIBILITI

Hadirin sekalian,
Atas sebab itulah Jabatan Perkhidmatan Veterinar tidak melihat kebajikan haiwan
sebagai satu fungsi yang berdiri sendiri. DVS memikul peranan komprehensif—bermula

daripada kawalan penyakit haiwan, menjamin keselamatan produk berasaskan haiwan,
pembangunan industri ternakan, kawal selia undang-undang, sehinggalah kepada skop
kebajikan haiwan. Kesemuanya bermatlamat untuk melindungi haiwan, manusia dan

kepentingan tertinggi negara.

Skala tanggungjawab ini cukup besar dan ia dicerminkan melalui data rasmi jabatan.
Dalam tempoh enam tahun sehingga September 2026, sejumlah 37,043 aduan telah
direkodkan. Sebanyak 6,749 aduan telah diambil tindakan sewajarnya di bawah Akta
Kebajikan Haiwan 2015 [Akta 772], membabitkan 42,674 ekor haiwan.

Tidak ketinggalan, haiwan ternakan turut mencatatkan rekod di mana sejumlah 669 ekor
lembu, kerbau, kambing dan biri-biri, serta 355 ekor ayam telah dilaporkan terlibat. Setiap
fasa kehidupan ternakan ini—dari pembiakan dan kelahiran, proses pemeliharaan dan
pembesaran, penyediaan makanan dan rawatan, fasa pengendalian dan pengangkutan,
sehinggalah perhentian terakhir iaitu pusat penyembelihan—mempunyai risiko kebajikan

yang tersendiri dan mesti diawasi ketat.

DARIPADA PENGUATKUASAAN KEPADA PENCEGAHAN DAN BUDAYA "BEST
PRACTICE"

Saya ingin menegaskan, Akta 772 memang menyediakan kerangka perundangan yang
kuat bagi memastikan tanggungjawab pemunya dilaksanakan. Namun, penguatkuasaan
semata-mata bukanlah penanda aras kejayaan hakiki kita. Kejayaan sebenar dan
bermakna

bermula apabila pematuhan dilaksanakan dengan sukarela, sebelum kesalahan jenayah

haiwan itu berlaku.



Sistem pelesenan adalah kerangka awal ke arah pencegahan. Sehingga September
2026, sebanyak 3,314 permohonan lesen telah diterima dan kuat kuasa telah bermula
bagi empat (4) daripada 13 aktiviti yang digariskan di bawah akta ini. Sistem ini
membolehkan pemantauan berterusan dilaksanakan berteraskan standard kebajikan

yang sewajarnya.

Kepada para pemain industri, kerajaan mempunyai satu harapan tinggi. Kita mahu
kebajikan haiwan beralih daripada prinsip "minimum compliance" atau pematuhan syarat
secara terpaksa, kepada amalan standard pengurusan tertinggi atau "best management
practice". Tanyalah pada dirii “Apakah tindakan yang boleh saya perbaiki?” dan
bukannya terhenti sekadar bertanya, “Adakah ladang saya mematuhi undang-undang
minimum?”. Peralihan minda ini akan menjana industri yang mendapat keyakinan jitu di

kalangan pengguna tempatan dan pasaran eksport global.

PENUTUP: MEMBINA BUDAYA KEBAJIKAN HAIWAN

Hadirin dan hadirat yang dihormati,

Tema “Didik Masyarakat Menyayangi Haiwan” pada asasnya menjurus kepada impian
yang lebih terangkum. Kita ingin bergerak:

e Daripada kesedaran kepada kefahaman,;

e Daripada kefahaman kepada tindakan;

e Daripada tindakan kepada amalan; dan akhirnya

e Daripada amalan, berpasak kukuh menjadi sebuah budaya masyarakat.
Usaha membina ekosistem harmoni ini memerlukan kerjasama erat dan tersusun. DVS
akan memacu peranan dari sudut dasar, pendidikan dan penguatkuasaan. Industri
memegang amanah melunaskan tadbir urus ladang yang optimum. Manakala Pihak
Berkuasa Tempatan (PBT), para pendidik, NGO, serta masyarakat turut mempunyai

peranan pelengkap.



Kasih sayang yang dipaksikan dengan ilmu akan membentuk tindakan yang sentiasa
memihak kepada kebenaran. Dan apabila tindakan kebaikan direalisasikan secara

konsisten, ia akan membentuk wajah peradaban negara yang murni.

Sebagai menutup bicara, izinkan saya membawakan serangkap pantun:
Tinggi sungguh si pohon ara,

Tempat berteduh si anak rusa;

Kebajikan haiwan tanggungjawab bersama,

Membina industri, memajukan negara.

Akhir kata, saya merakamkan ucapan setinggi-tinggi tahniah dan syabas kepada Jabatan
Perkhidmatan Veterinar Negeri Terengganu dan seluruh jawatankuasa kerja yang
cemerlang merealisasikan Program Hari Kebajikan Haiwan 2026. Semoga ikhtiar mulia
kita terus dirahmati llahi dan menyumbang kemakmuran kepada manusia, alam hidupan

dan nusa bangsa tercinta.

Sekian. Wabillahi Taufig Walhidayah. Wassalamualaikum Warahmatullahi Wabarakatuh.

Terima kasih.



